
                   “Haqsız rəqabətin vəziyyətinə dair hesabat  barədə” 

 

Auditorlar Palatasının 2026-cı il üzrə iş planının 6.2-ci “Haqsız rəqabətin vəziyyətinə 

dair hesabatın təqdim edilməsi” bəndinə uyğun olaraq, Haqsız rəqabətə qarşı mübarizə, 

keyfiyyətə kənar nəzarət və beynəlxalq əlaqələr idarəsi (R.Cəfərli, A.Bayramova) tərəfindən 

2026-cı ilin I yarımilliyi ərzində auditor xidməti bazarında haqsız rəqabət hallarının, auditor 

xidmətlərinin dəyərinin minimum hədlərinə əməl olunması və bu sahədə mövcud risklərin 

qiymətləndirilməsi məqsədilə həyata keçirilmiş monitorinqlərin nəticələrini müzakirə edərək, 

habelə “Auditorun şəxsi kabineti” sistemində qeydə alınmış məlumatları, auditor təşkilatları 

və sərbəst auditorlar tərəfindən təqdim edilmiş izahatları və aparılmış analitik təhlillərin 

nəticələrini nəzərə alaraq Auditorlar Palatasının Şurası 
 

                                              QƏRARA ALIR: 
 

1. “Haqsız rəqabətin vəziyyətinə dair hesabat” nəzərə alınsın (əlavə olunur). 

2. Haqsız rəqabətə qarşı mübarizə, keyfiyyətə kənar nəzarət və beynəlxalq əlaqələr 

idarəsinə (R.Cəfərli, A.Bayramova) tapşırılsın ki: 

2.1. Auditor xidmətlərinin dəyərinin minimum hədlərinə əməl olunmasına nəzarətin 

gücləndirilməsi məqsədilə “Auditorun şəxsi kabineti” sistemi vasitəsilə monitorinqlər davamlı 

əsasda həyata keçirilsin; 

2.2. 2026-cı ilin I yarımilliyi ərzində müəyyən edilmiş pozuntular nəzərə alınmaqla, 

auditor təşkilatları və sərbəst auditorlar üzrə risk əsaslı qiymətləndirmə aparılsın və təkrar 

və sistemli pozuntulara yol verən auditor subyektləri xüsusi nəzarətdə saxlanılsın; 

2.3. İlk dəfə pozuntuya yol vermiş auditor subyektləri üzrə profilaktik və maarifləndirici 

tədbirlərin, təkrar və sistemli pozuntulara yol vermiş auditor subyektləri üzrə isə 

qanunvericiliklə və Palatanın normativ sənədləri ilə müəyyən edilmiş intizam tədbirlərinin 

tətbiqi təmin edilsin; 

2.4. Auditor təşkilatları və sərbəst auditorlar arasında haqsız rəqabətin və qiymət 

dempinqinin qarşısının alınması, minimum xidmət hədlərinə və peşə etikası prinsiplərinə 

riayət olunması, habelə sağlam və nümunəvi bazar davranışlarının təşviqi məqsədilə 

maarifləndirmə tədbirləri davam etdirilsin; 

2.5. 2026-cı ilin I yarımilliyi ərzində müəyyən edilmiş pozuntular üzrə tətbiq edilmiş 

intizam tədbirləri və verilmiş təkliflər nəzərə alınsın, həmin auditor subyektlərinin sonrakı 

monitorinq nəticələri nəzarətdə saxlanılsın; 

2.6. Palatanın Şurası yanında Haqsız rəqabətə qarşı mübarizə üzrə komitə 

(M.Babayev) ilə birlikdə haqsız rəqabət və dempinq hallarına dair daxil olmuş müraciətlərin 

operativ və effektiv araşdırılması təmin edilsin, araşdırmaların nəticələrinə əsasən müvafiq 

auditorlar barəsində intizam və tənbeh tədbirlərinin görülməsi barədə təkliflər araşdırmanın 

başa çatdığı tarixdən etibarən 10 gün müddətində Palatanın rəhbərliyinə təqdim edilsin. 

3. Bu qərarın və “Haqsız rəqabətin vəziyyətinə dair hesabat”ın mətnləri Auditorlar 

Palatasının internet səhifəsində yerləşdirilsin. 

 

 

           Şuranın sədri                                                          Vahid Novruzov 


